
        Темір қосылыстары өнеркәсіптің бірқатар салаларында, техникада және 

медицинада өте маңызды рөл атқарады. Оның ішінде темір (ІІІ) сульфаты су 

тазалауда кеңінен қолданылады. Сол себептен темір сульфаттарын алу 

әдістерін жетілдіре түсу өзекті мәселе деп ойлаймыз. Біздің жұмысымыздың 

мақсаты темір (ІІІ) сульфатын электрохимиялық әдіспен алу. Бұл әдісті іске 

асыру үшін ең алдымен темір электродтарын айнымалы токпен 

поляризациялап, күкірт қышқылында еріттік. Айнымалы токпен 

поляризациялау кезінде әрбір электрод анодтық жартылай периодта ериді 

және ерітіндіге темір (ІІ) иондары өтеді. Сонымен еру процесі екі жақты іске 

асырылып отырады. Басқаша айтқанда, еру процесі қарқындырақ жүреді. 

Осы процесті іске асыру нәтижесінде ерітіндіде темір (ІІ) иондары 

жинақталады және электролизді ұзақ уақыт жүргізіп, құрамында темір (ІІ) 

сульфаты бар ерітінді аламыз. Осыдан кейін бұл ерітіндіге тұрақты токпен 

электролиз жүргіземіз. Бұл кезде анод рөлін қорғасын электроды атқарады, 

ал катод рөлін титан атқарады. Электрод арасына анионитті мембрана (МА-

40) орналастырылады. Электролиз барысында анодта темір (ІІ) ионы 

тотығады да, ерітінді көлемінде темір (ІІІ) иондары жинақталады. 

Электролиздің оптималды жағдайларын анықтау мақсатында бірнеше 

тәжірибелер жүргізілді. Мысалы, темірді айнымалы токпен өндеген кезде 1 

сағат ішінде электролизер арқылы 0,1 ампер ток өткізгенде, ерітіндіге 104,1 

мг темір (ІІ) иондары өткені байқалды. Ал тұрақты токпен алынған ерітіндіні 

поляризациялау кезінде ток күші 0,1 ампер болғанда, 1 сағатта 95,2 мг темір 

(ІІІ) иондары ерітіндіде түзілді. Ерітіндіге фотоколорометриялық әдіспен 

анализ жүргіздік. Бұл иондардың шығымы 91,4% құрады. Екінші 

электролизді ұзақ уақыт жүргізіп, темір (ІІІ) сульфатының ерітіндісін 

жинадық. Содан кейін оны буландырып, тұнбасын алдық. 

        Ұсынылып отырған әдістің артықшылықтары айтарлықтай. Бұл әдіс 

кезінде бастапқы шикізат ретінде темірдің металдық қалдықтарын 

пайдалануға болады. Олар әртүрлі технологиялық процестердің қалдықтары 

болып табылады. Демек, қолданылатын шикізат қымбатқа түспейді. Процесс 

бөлме температурасында іске асырылады. Демек, энергия шығыны да 

жоғары деп айтуға болмайды. Басқа белгілі әдістердегідей азот қышқылы 

қолданылмайды, сондықтан әдісті іске асыру экологиялық тұрғыдан да 

тиімді болып есептеледі.  

